
Резюме 

Муаллиф ўз мақоласида бугунги кунда долзарб аҳамият касб этган 

маънавиятнинг таълим-тарбия тизимидаги аҳамияти ҳамда ушбу 

тушунчаларнинг мазмун-моҳияти хусусидаги фикрларни илмий асослайди.  

 

Калит сўзлар: илм-фан, таълим, тарбия, фан, маънавият, маърифат, қадрият, 

инсонпарвар, дунёқараш, тафаккур, ахлоқ. 

 

Резюме 

В своей статье автор научно обосновывает актуальные сегодня взгляды на 

важность духовности в системе образования и содержание этих понятий. 

 

Ключевое слово: наука, образование, воспитание, духовность, просвещение, 

ценности, гуманизм, мировоззрение, мышление, этика. 

 

Resume 

In his article, the author scientifically substantiates the current views on the 

importance of spirituality in the education system and the content of these concepts. 

 

Key words: Key words: science, education, nurture, spirituality, enlightenment, 

value, humanism, outlook, mentality, morality. 

 

Тарбия — шахсда муайян жисмоний, руҳий, ахлоқий, маънавий сифатларни 

шакллантиришга қаратилган амалий педагогик жараён; инсоннинг жамиятда 

яшаши учун зарур бўлган хусусиятларга эга бўлишини таъминлаш йўлида 

кўриладиган чора-тадбирлар йиғиндиси. Тарбия инсоннинг инсонлигини 

таъминлайдиган энг қадимий ва абадий қадриятдир. Тарбиясиз алоҳида одам 

ҳам, кишилик жамияти ҳам мавжуд бўла олмайди. Чунки одам ва жамиятнинг 

мавжудлигини таъминлайдиган қадриятлар тарбия туфайлигина бир авлоддан 

бошқасига ўтади. 

Шунинг учун ҳам Ўзбекистон мустақилликка эришгач, порлоқ истиқбол сари 

дадил қадам ташлаб бораётган бугунги кунда ёш авлодни ҳар томонлама 

камол топтириш, уларни маънавиятли, маданиятли ва сиёсий онгли шахс этиб 

тарбиялаш муҳим вазифалардан бири сифатида белгиланди. 

1999 йил 14 апрелдаги Биринчи чақириқ Ўзбекистон Республикаси Олий 

Мажлисининг XIV сессиясида “Ўзбекистон XXI асрга интилмоқда” деб 

номланган маърузасида биринчи Президент И.А.Каримов мамлакатимизни 

янги аср арафаси ва унинг дастлабки йилларидаги ривожланиш стратегиясини 

белгилаб берар экан, “жамият маънавиятини янада юксалтириш”ни устувор 

йўналишлардан эканлигини алоҳида таъкидлаб, маънавиятга мукаммал 

таъриф бериш билан бирга бу соҳада бугунги кунда олдимизда турган энг 

муҳим масалани ҳам аниқ кўрсатиб ўтади: “Эркин фуқаро маънавиятини, озод 

шахсни шакллантириш масаласи олдимизда турган энг долзарб вазифадир. 

Бошқача айтганда, биз ўз ҳақ-ҳуқуларини танийдиган, ўз кучи ва 

имкониятларига таянадиган, атрофида содир бўлаётган воқеа-ҳодисаларга 

мустақил муносабат билан ёндашадиган, айни замонда шахсий 

манфаатларини мамлакат ва халқ манфаатлари билан уйғун ҳолда кўрадиган 

эркин, ҳар жиҳатдан баркамол инсонларни тарбиялашимиз керак”[1]. 

Ўзбекистонда таълим тизимини тубдан ислоҳ этишга, маънавий – маърифий 

қадриятларимиздан ва хорижий давлатлар илғор педагогик тажрибаларидан 

самарали фойдаланишга, талабалар қобилиятларини ва эҳтиёжларини ҳисобга 

олган ҳолда таълимни ривожлантиришга, юксак касб малакасига, миллий 

тафаккурга эга бўлган мутахассисларни тайёрлашга катта эътибор 

қаратилмоқда.  

Узлуксиз маънавий тарбия концепциясининг ишлаб чиқилиши ҳам юртимзда 

мазкур масалада олиб борилган амалий ишлар натижасидир. Жумладан, 

“маънавий тарбияни шакллантиришда оила, маҳалла ва таълим муассасалари, 

шунингдек, оммавий ахборот воситалари ва бошқа ижтимоий тузилмалар 

ўртасида самарали ҳамкорлик механизмини йўлга қўйиш” [3]. масаласи муҳим 

вазифалардан бири сифатида белгиланди. 

Масаланинг бу тарзда қўйилишининг ўзи ёшларни бой маданий меросимиз, 

тарихий анъаналаримизга ва умуминсоний қадриятларга ҳурмат, Ватанга 

муҳаббат, истиқлол ғояларига садоқат руҳида тарбиялаш мамлакатимизда 

амалга оширилаётган узлуксиз таълим-тарбия тизимини ислоҳ этишнинг ҳал 

қилувчи омили бўлиб, ёшларда инсонпарварлик руҳини қарор топтириш 

маънавиятни миллий заминда барқарор қилишни тақозо этмоқда. 

Инсонпарварлик сифати ўзгаларни қадрлаш, эъзозлаш, ҳурмат қилиш, вафо, 

виждоний муносабатлар инсоннинг ўзлигини англашдан бошланади. Чунки 

шахснинг асл моҳияти маънавий-инсоний сифатлар билан белгиланади.  

“Ўз фаолиятида маънавий-инсоний сифатларга амал қилмаган кишида 

маънавий-руҳий қашшоқланиш бошланиб, дастлаб уни руҳий касалликка 

кейин эса жисмоний тан хасталигига олиб келади”[1]. 

Маънавият шахсни бошқа мавжудотлардан ажратиб турадиган, ҳам моҳият, 

ҳам фаолиятга асос бўладиган қувват, куч ва қудратдир. Маънавиятсиз комил 

шахс бўлмагани каби, амалий фаолиятсиз маънавий камолотга эришиш 

мумкин эмас. Маънавият инсоннинг ахлоқи, одоби, билими, истеъдоди, 

қобилияти, амалий малакалари, виждони, иймони, эътиқоди, умумий 

дунёқараши, мафкуравий қарашлари занжирининг узвий боғланган, жамият 

тараққиётига ижобий таъсир этадиган муштарак тизимдир.  

Абу Наср Форобий таъбири билан айтганда, кишининг маънавий бойлиги мол-

мулки билан эмас, олийжаноб маънавий-ахлоқий ва инсоний фазилатлари 

билан белгиланади. Демак, бу жамият, юрт камоли билан узвий боғлиқ 

жараёндир. 

Маънавият “тақдирнинг эҳсони эмас”, шунингдек туғма хусусият ҳам эмас, 

балки инсонга хос фазилат бўлиб, Оллоҳ томонидан инъом этилган неъмат, у 

жамият тараққиёти жараёнида шаклланади. 

Инсон маънавиятининг моҳияти бир-бири билан узвий боғланган ақлий, 

ахлоқий, илмий, амалий, мафкуравий сифат ва фазилатларнинг бир бутун 

тизими ҳисобланади. Бу тизимлар: 

-ижтимоий-сиёсий, мафкуравий эътиқодлар, хусусан Ватан истиқболини 

чуқур англаш билан боғлиқ бўлган миллий онг, миллатпарварлик, миллий 

ифтихор туйғулари, она тилига ҳурмат, Ватанни севиш, табиатни муҳофаза 

қилиш, ҳар қандай шароитда ҳам она Ватан манфаатларини ҳимоя қилиш, 

мустақил ва ижодий фикрлаш, техника ютуқларини ўрганиш, ўзлаштириш, 

ривожлантириш, уларни ҳаётга татбиқ этишга ҳаракат қилиш; 

- ахлоқ – одоб борасидаги миллий, умуминсоний, диний қадриятларга риоя 

қилиш. Ота-она, қариндош-уруғлар ва қўни-қўшниларни самимият билан 

ҳурмат қилиш, виждонли, иймонли, инсофли ва ҳалол бўлиш, инсонни 

улуғлаш, унинг манфаатларини ҳамма нарсадан юқори қўйиш, хайр-саҳоват, 

халқ билан ҳамнафас бўлиш, меҳр-мурувват, раҳм-шавқат сингари милли-

ахлоқий қадриятларга риоя қилиш, муассасаларда, таълим-тарбия ишлари 

муштараклигини таъминлаш, таълим-тарбия ишларини умуминсоний 

қадриятларга асосланиб амалга ошириш ва ҳакозолар; 

- миллий муносабатлар маданияти, жумладан, турли халқлар ўртасидаги 

аҳиллик, дўстлик, ҳамкорлик, ҳамдардлик, ҳамжиҳатлик. 

Маънавият инсондаги яратувчилик қудратидир. Инсонда шу қудратни 

уйғотиш ва ҳаракатга келтиришга муваффақ бўлинса, барча улуғвор 

режаларни амалга ошириш учун воқеъ имкон вужудга келади. Масалага 

бугунги жаҳон тараққиётининг илғор даражасида ёндошилса, миллий 

таълимнинг энг муҳим вазифаси ҳам ан ашу имконни шакллантириш, яъни ёш 

авлод руҳида яратувчилик қудратини уйғотиб, уни башарият тараққиётига 

хизмат қилувчи муайян ўзанлар сари йўналтира билиш билан белгиланади. 

Зеро, биринчи Президентимиз таъкидлаганидек: “Биз халқимизнинг дунёда 

ҳеч кимдан кам бўлмаслиги, фарзандларимизнинг биздан кўра кучли, 

билимли, доно ва албатта бахтли бўлиб яшаши учун бор куч ва 

имкониятларимизни сафарбар этаётган эканмиз, бу борада маънавий тарбия 

масаласи, ҳеч шубҳасиз, беқиёс аҳамият касб этади. Агар биз бу масалада 

хушёрлик ва сезгирлигимизни, қатъият ва масъулятимизни йўқотсак, бу ўта 

муҳим ишни ўз ҳолига, ўзибўларчиликка ташлаб қўядиган бўлсак, муқаддас 

қадриятларимизга йўғрилган ва улардан озиқланган маънавиятимиздан, 

тарихий хотирамиздан айрилиб, охир-оқибатда ўзимиз интилган 

умумбашарий тарққиёт йўлидан четга чиқиб қолишимиз мумкин”[4]. 

Хулоса ўрнида шуни таъкидлаш лозимки, глобаллашув даврида таълим 

тизимида ёшларимизнинг маънавий оламини юксалтириш, уларни миллий ва 

умуминсоний қадриятлар руҳида тарбиялаш, ахлоқий фазилатларнинг 

мазмун-моҳиятини чуқур англаш, ана шундай хусусиятларга эга бўлиш, 

уларга амал қилиб яшаш муҳим аҳамият касб этади. Зеро, маънавият 

пойдевори бақувват бўлмаса, бундай жамиятда ривожланиш, тараққиёт 

бўлмайди. Шундай экан, маънавий тарбия масаласи ҳар доим долзарб бўлиб 

қолаверади. 

